མཚན་བྱང་།
 
 
༄༅།།  སྐྱབས་སུ་འགྲོ་བའི་རྣམ་བཞག་པར་སྐལ་བཟང་སྐྱེས་བུའི་འཇུག་ངོས་ཞེས་བྱ་བ་བཞུགས་སོ།།
 
 
 
 
 
གླིང་སྤྲུལ་པདྨ་ལུང་རྟོགས་རྒྱ་མཚོ།
 
 
 
བོད་རྒྱལ་ལོ།  ༢༡༤༢  ཕྱི་ལོ།  ༢༠༡༥ ལོར་འཕྲུལ་དེབ་ཏུ་ཕབ།
 
ནང་བསྟན་རིག་མཛོད་ངེས་དོན་དཔེ་ཚོགས་འཕྲུལ་དེབ་ལྟེ་གནས།

གཙོ་སྒྲིག་ཚོགས་ཆུང་།
 
 
སློབ་སྟོན་པ།	  མཁས་དབང་བདེ་ལེགས་རབ་རྒྱས།
མཁན་པོ་ཚུལ་ཁྲིམས་དར་རྒྱས།
 
འཕྲུལ་དེབ་གཙོ་སྒྲིག་པ།	  བེ་རི་རིག་པའི་རྡོ་རྗེ།
 
བོད་རྒྱལ་ལོ།  ༢༡༤༢  ཕྱི་ལོ།  ༢༠༡༥ ལོར་འཕྲུལ་དེབ་ཏུ་ཕབ།
 
ནང་བསྟན་རིག་མཛོད་ངེས་དོན་དཔེ་ཚོགས་འཕྲུལ་དེབ་ལྟེ་གནས།

དབང་ཚད།
 
 
དེབ་འདིའི་དབང་ཚད་རིག་མཛོད་དྲ་བར་ཡོད་པས།  ཆོག་མཆན་མེད་པར་བསྐྱར་དཔར་དང་སྒྱུར་བཅོས་སོགས་བྱེད་མི་ཆོག་པ་རྒྱལ་སྤྱིའི་དཔེ་དེབ་ཁྲིམས་ལུགས་ལྟར་ཡིན།

འབྲེལ་བ་བྱེད་ཡུལ།

ཆེད་བརྗོད།
 
 
	ཉེ་བའི་དུས་རབས་ནང་བློ་གཟུ་བོར་གནས་ཤིང་བློ་གྲོས་ཀྱི་ནོར་དང་ལྡན་པའི་སྐྱེ་བོ་མི་ཉུང་བ་ཞིག་གིས། ང་ཚོ་མིའི་རིགས་འདིའི་ཉིན་རེའི་འཚོ་བའི་ཐད།   ཕྱི་དངོས་པོའི་དགོས་མཁོ་ལས་ནང་བསམ་བློའི་དགོས་མཁོ་གལ་ཆེན་དུ་མཐོང་ནས།  འདོད་རྔམ་ཅན་གྱི་དངོས་གཙོ་སྨྲ་བའི་ལྟ་གྲུབ་དང་།   རེས་འཇོག་ཅན་གྱི་ཚན་རིག་གི་ལག་རྩལ་ཁྱབ་འཕེལ་གྱི་ཁོར་ཡུག་ལས་ཡོངས་སུ་བརྒལ་ཏེ།   བོད་ཀྱི་ནང་བསྟན་རིག་པའི་གཞུང་ལུགས་ལ།   ཚད་ངེས་ཅན་གྱི་ཐོག་ནས་དོ་སྣང་དང་གདེངས་འཇོག་བྱེད་བཞིན་པའི་སྐབས་འདིར།   
	ང་ཚོ་གཞན་ཕན་གྱི་ཐུགས་རྗེ་དང་བྱམས་སེམས་ཀྱི་ཞི་བདེས་ཐུགས་རྒྱུད་ཡོངས་སུ་གཏམས་པའི་སྟོན་པ་སངས་རྒྱས་ཀྱི་རྗེས་འཇུག་དཀྱུས་མ་ཞིག་གི་ངོས་ནས།   ཇི་སྐད་དུ།   “མ་དར་བ་རྣམས་སུ་དར་བར་བྱེད་ཅིང་།   དར་བ་རྣམས་དག་ཅིང་འཕེལ་བ་དང་།   ཉམས་པ་རྣམས་གསོ་ནུས་པར་གྱུར་ཅིག”  ཅེས་གསུངས་པ་ལྟར།   སྟོན་པ་མཆོག་དེའི་བསྟན་པའི་སྙིང་པོའི་སྙིང་པོ།    ཐེག་པ་ཐམས་ཅད་ཀྱི་མཐར་ཐུག   ངེས་དོན་དབུ་མ་ཆེན་པོའི་རིང་ལུགས་ལས་བརྩམས་པའི་ཆེས་ངོ་མཚར་རྨད་དུ་བྱུང་བའི་ལེགས་བཤད།   ངེས་མདོ་བཅུ།  སྙིང་པོའི་མདོ་ལྔ་སོགས་དང་།   བྱང་ཆུབ་སེམས་དཔའི་འགྲེལ་བ་སྐོར་གསུམ།   ད་དུང་བསིལ་ལྗོངས་ཀུན་མཁྱེན་རྟོན་པ་བཞི་ལྡན།   རྗེ་བཙུན་ཐམས་ཅད་མཁྱེན་པ་ཏཱ་ར་ནཱ་ཐ།   ཀརྨ་པ་རང་བྱུང་རྡོ་རྗེ།   ཀུན་མཁྱེན་ཀློང་ཆེན་རབ་འབྱམས།   འཇམ་མགོན་བླ་མ་ཙོང་ཁ་པ་ཆེན་པོ་སོགས་འཛམ་གླིང་ཧྲིལ་བོའི་ཁྱོན་དུ་ཉི་ཟླ་ལྟར་ཡོངས་སུ་གྲགས་པའི་འཕགས་བོད་མཁས་གྲུབ་རྣམས་ཀྱིས་མཛད་པའི་གསུང་རབས་ཁག   ༼ངེས་དོན་སྙིང་པོའི་དཔེ་ཚོགས་༽ཞེས་པའི་ཚན་རྩལ་དཔེ་མཛོད་ཀྱི་སྟེགས་བུར་བཀོད་དེ།   འདོད་དང་ཐར་བ་དོན་དུ་གཉེར་བའི་རྒྱལ་སྤྱིའི་ཤེས་ལྡན་མི་སྣའི་གཙོས།   བོད་དང་བོད་ཡིག་ལ་དགའ་བའི་སྐྱེ་བོ་རྣམས་ལ་ལྷག་བསམ་མཚོན་པའི་ལེགས་སྐྱེས་སུ་ཕུལ་བ་ཡིན།   
	དཔེ་ཚོགས་འདིའི་མ་ཡིག་ཁག་ཅིག་དཔེ་རྙིང་དཀོན་རིགས་ཡིན་སྟབས།   མ་དཔེ་ལ་ལ་རྙིང་རུལ་དུ་སོང་བས་ཡི་གེ་མི་མཐོང་བ་དང་།   མ་དག་པ་ཡང་གང་འཚམ་འདུག་པས།   ཡི་གེ་མ་དག་པ་རྣམས་སོར་བཞག་བྱས་ཏེ་གུག་རྟགས་འདིའི་༼༽ནང་དག་བཅོས་བྱས་པ་རྣམས་བཀོད་ཅིང་།   ད་དུང་གཞུང་གི་མཆན་བུ་རྣམས་ཀྱང་གོང་བཞིན་རྟགས་དེའི་ནང་བཞག་ཡོད།   
	འདིར་དམིགས་ཀྱིས་ཞུ་དགོས་པ་ཞིག་ནི།   ང་ཚོའི་ནུས་བསྟུན་གྱིས་ཞུས་དག་ཐེངས་འགར་བྱས་ཤིང་།   ཀློག་བདེའི་ཆེད་ས་བཅད་རྒྱས་པ་གསར་བསྒྲིགས་ཞུས་ཡོད་མོད།   ང་ཚོར་འདིའི་ཐད་ཉམས་མྱོང་ཞན་པ་དང་།   དུས་ཚོད་ཤིན་ཏུ་དཀོན་པའི་དབང་གིས།   ད་དུང་སྐྱོན་དང་ནོར་འཁྲུལ་མི་ཉུང་བ་ཞིག་ཡོད་པ་གདོན་མི་ཟ་བས།   ཤེས་ལྡན་རྣམས་ཀྱིས་དེ་ལུགས་ཀྱིས་དགོངས་ཚུལ་ཐད་ཀར་གསུང་ན།   ང་ཚོས་འཕྲལ་དུ་བསྐྱར་ཞིབ་དང་དག་བཅོས་ཞུ་རྒྱུའི་ཁས་ལེན་ཡོད།   
	གང་ལྟར་ཕྱི་ནང་གི་མཐུན་རྐྱེན་ཅུང་འཛོམས་པའི་གོ་སྐབས་ཐུང་ཐུང་ཞིག་བྱུང་བ་དེ་དམ་འཛིན་བྱས་ནས།   དཀའ་བ་དང་བླངས་ཀྱིས་སྟབས་བདེའི་འཕྲུལ་དེབ་སྣ་མང་དེབ་གཟུགས་སུ་བཟོ་བསྐྲུན་བྱས་ཏེ།   རིག་མཛོད་དྲ་བའི་ངོ་མཚར་འཕྲུལ་དེབ་ཏུ་བཀོད་ནས།  ཁྱེད་ཚོར་རིན་མེད་དུ་ཕུལ་བ་ལགས་ན།   དུས་རབས་འདིར་ཕན་རླབས་ཤིན་ཏུ་ཆེ་བའི་བསླབ་བྱ་དང་ལེགས་བཤད་འདི་དག་ལ་ཞིབ་དཔྱོད་དང་།   ཐུགས་དམ་ཉམས་བཞེས་ལྷོད་མེད་ཡོང་བའི་རེ་འདུན་བཅས།
	ངེས་དོན་སྙིང་པོའི་དཔེ་ཚོགས་ཀྱི་གཙོ་སྒྲིག་པ་བེ་རི་རིག་པའི་རྡོ་རྗེས།  བོད་རྒྱལ་ལོ།  ༢༡༣༨ བོད་ཟླ་ ༡༠  ཚེས་ ༡༡  ཕྱི་ལོ་ ༢༠༡༡ ཟླ་ ༡༢ ཚེས་ ༦ ཉིན།

མཛད་པ་པོ་ངོ་སྤྲོད།
 
 
	གླིང་སྤྲུལ་པདྨ་ལུང་རྟོགས་རྒྱ་མཚོ་མཆོག་ནི།  རབ་བྱུང་བཅུ་བཞི་བའི་ཆུ་བྱི་ཕྱི་ལོ་ ༡༨༥༢ ལོར་མགོ་ལོག་ཏུ་སྐུ་འཁྲུངས།  མགར་ཀློང་བདུད་འདུད་དབང་ཕྱུག་གླིང་བའི་ལུང་བསྟན་ལྟར་ན་ཀུན་དགའ་བོ་དང་།  སློབ་དཔོན་ཕྱོགས་ཀྱི་གླང་པོ།  དཔལ་ལྡན་ཟླ་གྲགས།  རྒྱ་བ་དགེ་འདུན་གྲུབ།  ལྕང་སྐྱ་ངག་དབང་གྲགས་པ།  ཞབས་དཀར་ཚོགས་དྲུག་རང་གྲོལ།  དགེ་མིང་གཞན་ཕན་མཐའ་ཡས་སོགས་ཀྱི་སྐུའི་སྐྱེ་བ་བཞེས་པར་གསུངས་ལ།  དབང་མདའི་སྐྱབས་མགོན་གླིང་སྤྲུལ་ཞེས་ཡོངས་སུ་གྲགས། 
	སྐུ་ན་ཆུང་དུས་ནས་གཞི་ཆེན་སྤྲུལ་སྐུ་བཤད་སྒྲུབ་བསྟན་པའི་ཉི་མ་དང་།  ཀ༔ཐོག་སི་ཏུ་ཆོས་ཀྱི་རྒྱ་མཚོ།  མགར་ཀློང་གཏེར་ཆེན།  སྒེས་གཏེར་ཁྲག་འཐུང་བདུད་འཇོམས་རྡོ་རྗེ་སོགས་དགེ་བའི་བཤེས་གཉེན་དུ་བསྟེན་ནས་མདོ་སྔགས་ཆོས་ཚུལ་རིག་གནས་ལ་སྦྱངས་པ་མཛད།  སྔོན་སྦྱངས་ཀྱི་བག་ཆགས་སད་སྟོབས་ཀྱིས་མཁས་བཙུན་བཟང་པོའི་གྲགས་པ་ཕྱོགས་ཀུན་རྒྱས།  མགར་ཀློང་གཏེར་ཆེན་དང་སྒེས་གཏེར་རིན་པོ་ཆེ་རྣམ་གཉིས་ཀྱི་ཟབ་གཏེར་གྱི་ཆོས་བདག་ཏུ་གྱུར་ཅིང་།  གཏེར་ཆོས་རྣམས་ཉམས་བཞེས་མཛད་པས་མཆོག་ཐུན་གྱི་དངོས་གྲུབ་འབབ་མེད་དུ་ཐོབ།  མདོ་ཁམས་མཁས་གྲུབ་ཡོངས་ཀྱི་གཙུག་ཏུ་བཀུར།  མི་དབང་སྡེ་དགེ་རྒྱལ་པོས་ཀྱང་འཕྲལ་ཡུན་གྱི་ལུང་བསྟན་ལོ་རྒྱུན་ལྟར་ཞུས་ཤིང་།  ཕྱིས་སུ་སྐུ་གཤེགས་རྗེས་སྡེ་དགེ་རྒྱལ་པོས་བསྟན་པའི་ཉི་མ་ནུབ་པོ་ཞེས་ཐུགས་སྐྱོ་བའི་རྣམ་པ་བསྟན་པ་བསྟན་ཚུལ་ཀུན་ལ་གྲགས།  འཇམ་མགོན་མི་ཕམ་རིན་པོ་ཆེས་མཆོག་གི་སྤྲུལ་སྐུ་རྣམ་གཉིས་གཞན་ལ་ངོམ་རྒྱུ་ཡོད་ཅེས་གསུངས་པ་ཡང་ཀ༔ཐོག་སི་ཏུ་ཆོས་ཀྱི་རྒྱ་མཚོ་དང་།  རྗེ་འདི་པ་གཉིས་ཡིན་པར་གསུངས།  
	གསུང་རབ་སྐོར་ལ།  སྐྱབས་འགྲོའི་ཁྲིད་ཡིག་ཆེ་ཆུང་དང་།  ཐེག་དགུའི་རྣམ་བཤད།  རྒྱུད་བཞིའི་སྤྱི་དོན།  གཅོད་ཀྱི་ཁྲིད་ཡིག་ལེགས་བཤད་བདུད་རྩིའི་རོལ་མཚོ།  སྒྲོལ་མའི་དབང་ཆོག  མཎྜལ་བཞི་བ།  ཡེ་ཤེས་བླ་མའི་བསྡུས་དོན་མེ་ཏོག་ཕྲེང་བ།  གཞན་ཡང་གསོལ་ཁའི་སྐོར་དང་།  གསོལ་འདེབས་སྨོན་ལམ་སོགས་མང་དུ་བཞུགས།
	ཞལ་སློབ་ཀྱི་གཙོ་བོ་དབང་མདའི་གྱང་སྤྲུལ་དོན་གྲུབ་རྡོ་རྗེ་དང་།  འཇའ་བ་བླ་མ་རྣམ་གྲོལ།  སྒེས་ལེ་བླ་མ་དཔལ་དབྱངས།  ཨ་པང་བླ་མ་བསྟན་འཛིན་བཟང་བོ།  འཇའ་བ་ཨ་ལགས་ཚང་།  གཞི་ཆེན་མ་འདས།  གླིང་བླ་ཆོས་ཀྱི་རྡོ་རྗེ།  སྨན་རྩིས་སྟག་བླ་ནོར་བུ་སོགས་ནང་དུ་བྱོན་ནོ།།
བེ་རི་རིག་རྡོར་གྱིས།  ཕྱི་ལོ་ ༢༠༡༥ ཟླ་ ༡༡ ཚེས་ ༡༡ ཉིན།  

ཐོག་མར་དགེ་བ་ཀླད།
 
 
མཚན་བྱང་།
 
 
༄༅།།  སྐྱབས་སུ་འགྲོ་བའི་རྣམ་པར་བཞག་པ་སྐལ་བཟང་སྐྱེས་བུའི་འཇུག་ངོགས་ཞེས་བྱ་བ་བཞུགས་སོ།། 
 
 
མཆོད་པར་བརྗོད་པ།
 
 
༄༅།།  གྲངས་མེད་ཞིང་དུ་མཐའ་ཡས་གདུལ་བྱ་ལ།།
ཟབ་རྒྱས་ཆོས་ཀྱི་བདུད་རྩིའི་དགའ་སྟོན་མཆོག།
འགྱེད་མཛད་ལྷ་མིའི་སྟོན་པ་ཟས་གཙང་སྲས།།
བྱང་ཆུབ་བར་དུ་སྤྱི་བོའི་གཙུག་གིས་མཆོད།།
ཐུབ་པ་དེ་སྲས་རྒྱལ་ཀུན་མཁྱེན་པའི་གཏེར།།
གཅིག་བསྡུས་སྨྲ་བའི་དབང་ཕྱུག་འཇམ་དཔལ་དབྱངས།།
གདུལ་བྱའི་སྣང་ངོར་མི་ཡི་རྣམ་རོལ་པ།།
ཡོངས་འཛིན་འཇིགས་མེད་སྨྲ་བའི་སེང་གེ་རྒྱལ།།
 
 
བརྩམ་པར་དམ་བཅའ་བ།
 
 
འདི་ཕྱིའི་ལེགས་ཚོགས་མཐའ་དག་འབྱུང་བའི་གནས།།
ནང་བའི་བསྟན་ལ་ཐོག་མར་འཇུག་པའི་སྒོ།།
མཆོག་གསུམ་སྐྱབས་སུ་བསྟེན་པ་འདི་ཀོ་ཞེས།།
མཚོན་ཕྱིར་སྐྱབས་འགྲོའི་རྣམ་བཞག་ཉུང་བསྡུས་འབྲི།།

བར་དུ་དགེ་བ་གཞུང་།
 
 
	དེ་ལ་འདིར་སྐྱབས་སུ་འགྲོབའི་་རྣམ་བཞག་ཅུང་ཟད་གསལ་བར་བརྗོད་པ་ལ། གང་ལ་བརྟེན་ནས་སྐྱབས་སུ་འགྲོ་བའི་རྒྱུ། གང་གིས་སྐྱབས་སུ་འགྲོ་བའི་གང་ཟག གང་ལ་སྐྱབས་སུ་འགྲོ་བའི་ཡུལ། ཅི་ཙམ་གྱིས་སྐྱབས་སུ་སོང་བའི་ཚད། སྐྱབས་འགྲོའི་མཚན་ཉིད་དང་དབྱེ་བ། ཇི་ལྟར་སྐྱབས་སུ་འགྲོ་བའི་ཚུལ། དེ་ལྟར་སྐྱབས་སུ་སོང་བའི་བསླབ་བྱ། དེའི་ཕན་ཡོན་དང་བརྒྱད། 
 
 
དང་པོ།  གང་ལ་བརྟེན་ནས་སྐྱབས་སུ་འགྲོ་བའི་རྒྱུ།
 
 
	དང་པོ་ནི། རང་ངན་སོང་གསུམ་ལ་སོགས་པའི་འཇིགས་པ་ལ་སྐྲག་པ་དང་། དེ་ལས་སྐྱོབས་པའི་ནུས་པ་དཀོན་མཆོག་གསུམ་ཁོ་ན་ལ་ཡོད་པ་སྙིང་ཐག་པ་ནས་ཡིད་ཆེས་པ་སྟེ་རྒྱུ་གཉིས་ངེས་པར་དགོས་ཏེ། རྒྱུ་དང་པོ་མེད་ན་སྐྱབས་འཚོལ་འདོད་ཀྱི་བློ་མི་འབྱུང་ལ། གཉིས་པ་མེད་ན་སྐྱབས་ཡུལ་ཡང་དག་གང་ཡིན་ངོས་མི་ཟིན་པའི་ཕྱི་རོལ་བའི་ལྷ་སོགས་སྐྱབས་ཡུལ་ལོག་པ་ལ་བསྟེན་པར་འགྱུར་བས་སོ།།  དེ་ཡང་སྐྱེ་བུ་ཆུང་ངུའི་སྐབས་སུ་ངན་སོང་གསུམ་གྱི་སྡུག་བསྔལ་ལ་སྐྲག་པས་དང་། སྐྱེས་བུ་འབྲིང་གི་སྐབས་སུ་འཁོར་བ་རིགས་དྲུག་མཐའ་དག་གི་སྡུག་བསྔལ་ལ་སྐྲག་ནས་དང་། སྐྱེས་བུ་ཆེན་པོའི་སྐབས་སུ་སྲིད་པ་འཁོར་བ་དང་རང་དོན་ཞི་བདེ་ཕྱོགས་གཅིག་གི་གོ་འཕང་གཉིས་ཀ་ལ་འཇིགས་ནས་དེ་དག་ལས་སྐྱོབས་པའི་ནུས་པ་དཀོན་མཆོག་གསུམ་ཁོ་ན་ལ་ཡོད་པར་ཡིད་ཆེས་པའོ།།  
 
 
གཉིས་པ།  གང་གིས་སྐྱབས་སུ་འགྲོ་བའི་གང་ཟག
 
 
	གཉིས་པ་གང་གིས་སྐྱས་སུ་འགྲོ་བའི་གང་ཟག་ལ་སྐྱེས་བུ་གསུམ་ལས། དང་པོ་ནི། ལམ་སྒྲོན་ལས། གང་ཞིག་ཐབས་ནི་གང་དག་གིས། །འཁོར་བའི་བདེ་བ་ཙམ་དག་ལ། །རང་ཉིད་དོན་དུ་གཉེར་བྱེད་པ། །སྐྱེ་བུ་དེ་ནི་ཐ་མར་ཤེས། །ཞེས་པ་ལྟར་ཡིན་པས། ངན་སོང་གསུམ་གྱི་སྡུག་བསྔལ་གྱིས་ཡིད་སུན་ནས་རང་དོན་དུ་འཁོར་བས་བསྡུས་པའི་མངོན་མཐོ་ལྷ་མིའི་བདེ་འབྲས་ཙམ་དོན་དུ་གཉེར་བའི་བསམ་པས་སྐྱབས་སུ་འགྲོ་བ་པོ་སྐྱེས་བུ་ཆུང་ངུ་དང་། ཡང་དེ་ཉིད་ལས། སྲིད་པའི་བདེ་ལ་རྒྱབ་ཕྱོགས་ཤིང་། །སྡིག་པའི་ལས་ལས་ལྡོག་བདག་ཉིད། །གང་ཞིག་རང་ཞི་ཙམ་དོན་གཉེར། །སྐྱེས་བུ་དེ་ནི་འབྲིང་ཞེས་བྱ། །ཞེས་པ་ལྟར། སྲིད་གསུམ་མཐའ་དག་མེ་འབར་བའི་ཀློང་ལྟར་སྡུག་བསྔལ་གྱི་རང་བཞིན་ལས་མ་འདས་པར་མཐོང་ནས། རང་ཉིད་གཅིག་པུ་འཁོར་བ་ལས་ཐར་བའི་ཞི་བདེ་ཕྱོགས་གཅིག་པ་ཉན་ཐོས་སམ། རང་རྒྱལ་གྱི་གོ་འཕང་ཙམ་དོན་དུ་གཉེར་བའི་བསམ་པས་སྐྱབས་སུ་འགྲོ་བ་པོ་ནི་སྐྱེས་བུ་འབྲིང་དང་། ཡང་དེ་ཉིད་ལས། རང་རྒྱུད་རྟོགས་པའི་སྡུག་བསྔལ་གྱིས། །གང་ཞིག་གཞན་གྱི་སྡུག་བསྔལ་ཀུན། །ཡང་དག་ཟད་པར་ཀུན་ནས་འདོད། །སྐྱེ་བུ་དེ་ནི་མཆོག་ཡིན་ནོ། །ཅེས་པ་ལྟར། རང་སྲིད་པའི་སྡུག་བསྔལ་གྱིས་མནར་བ་མི་བཟོད་པར་མཐོང་ནས། རང་ཉམས་ལ་དཔགས་ཏེ་སེམས་ཅན་གཞན་དག་སྡུག་བསྔལ་གྱིས་མནར་བ་དང་། དེ་དག་གིས་བདག་བཞིན་སྡུག་བསྔལ་མི་བཟོད་པ་དང་། རང་གི་མར་གྱུར་བ་དང་། དེའི་དྲིན་དྲན་པ་སོགས་ཀྱི་སྒོ་ནས་རང་ཉིད་གཅིག་བུ་ཙམ་ཐར་བ་ལ་སྙིང་པོ་མེད་པར་ཤེས་ཤིང་། སེམས་ཅན་གཞན་དག་ཀྱང་ཉན་རང་གི་གོ་འཕང་ཙམ་ལ་བཀོད་པར་བྱས་ཀྱང་ཕན་པ་མཐར་ཐུག་པར་མ་ཡིན་པར་སེམས་ཅན་ཐམས་ཅད་རྫོགས་བྱང་གི་གོ་འཕང་ལ་འགོད་འདོད་ཀྱི་བསམ་པས་སྐྱངས་སུ་འགྲོ་བ་པོ་ནི་སྐྱེས་བུ་ཆེན་པོ་ཡིན། 
 
 
གསུམ་པ།  གང་ལ་སྐྱབས་སུ་འགྲོ་བའི་ཡུལ།
 
 
	གསུམ་པ་གང་ལ་སྐྱབས་སུ་འགྲོ་བའི་ཡུལ་ནི། སློབ་དཔོན་ཕྱོགས་གླང་གིས། གཏིང་མཐའ་མེད་པའི་འཁོར་བ་ནི། །རྒྱ་མཚོའི་གཏིང་ན་རྣམ་པར་གནས། །འདོད་ཆགས་ལ་སོགས་མི་བཟོད་པས། །ཆུ་སྲིན་གྱིས་ནི་ལུས་ཟོས་པས། །དེ་རང་གང་ལ་སྐྱབས་སུ་འགྲོ། །ཞེས་འཁོར་བ་འདི་རྒྱ་མཚོ་ལྟར་གཏིང་ཟབ་ཅིང་། འདོད་ཆགས་ལ་སོགས་མི་དགེ་བའི་ཆུ་སྲིན་གྱིས་གཙེས་པར་གྱུར་བའི་རང་རེ་སྐྱེ་དགུ་རྣམས་གང་ལ་སྐྱབས་སུ་འགྲོ་ཞེས་དྲི་བའི་ཚུལ་དང་། ལན་གྱི་ཚུལ་དུ། སློབ་དཔོན་དཔའ་བོའི་བསྟོད་པ་བརྒྱ་ལྔ་བཅུ་པ་ལས། གང་ཞིག་ལ་ནི་ཉེས་པ་ཀུན། །གཏན་ནས་ཡོང་ཡེ་མི་མངའ་ཞིང་། །གང་ལ་རྣམ་པ་ཐམས་ཅད་དུ། །ཡོན་ཏན་ཐམས་ཅད་གནས་གྱུར་པ། །གལ་ཏེ་སེམས་ཞིག་ཡོད་ན་ནི། །དེ་ཉིད་ལ་ནི་སྐྱབས་འགྲོ་ཞིང་། །དེ་བསྟོད་དེ་ནི་བཀུར་བ་དང་། །དེ་ཡི་བསྟན་ལ་གནས་པར་རིགས། །ཞེས་དགྲ་ཟླ་ལས་སྟོབས་དང་ཁེ་དྲེགས་ཆེས་ཆུང་བ་ཞིག་གིས་རང་ལ་ཕ་རོལ་གྱི་དགྲ་དེས་འཇིགས་པ་ལས་སྐྱབས་མི་ནུས་པ་བཞིན་།  འཇིག་རྟེན་པའི་ལྷ་ཚངས་པ་དང་ཁྱབ་འཇུག་དང་དབང་ཕྱུག་སོགས་ཁོ་རང་རྣམས་ཀྱང་སྐྱོན་ཅི་རིགས་དང་བཅས་ཤིང་། ཡོན་ཏན་ཆེན་པོ་དང་མི་ལྡན་ལ། སྐྱོན་ཀུན་ཟད་ཡོན་ཏན་ཀུན་ལྡན་གྱི་སངས་རྒྱས་རྣམས་དང་། དེའི་བསྟན་པ་དམ་པའི་ཆོས་དང་། དེ་ཚུལ་བཞིན་ཉམས་སུ་ལེན་པའི་དགེ་འདུན་དང་བཅས་པ་ནི་བློ་དང་ལྡན་པ་རྣམས་སྐྱབས་སུ་འགྲོ་བའི་ཡུལ་ཡིན་ཅིང་བསྟོད་བཀུར་སོགས་བྱ་བར་རིགས་པར་གསུངས་པ་དང་། འཁོར་བ་ལས་མ་ཐར་བར་འཁོར་བའི་ཉེས་པས་མནར་བ་ཡིན་པས་སྐྱབས་སུ་མི་འོས་ལ། སྐྱབས་འགྲོ་བདུན་ཅུ་པ་ལས། སངས་རྒྱས་ཆོས་དང་དགེ་འདུན་ནི། །ཐར་བ་འདོད་པ་རྣམས་ཀྱི་སྐྱབས། །ཞེས་པ་ལྟར། ཐར་འདོད་རྣམས་ཀྱི་མི་བསླུ་བའི་སྐྱབས་གནས་དམ་པ་ནི་དཀོན་མཆོག་གསུམ་ཁོ་ན་ཡིན་པས། དེ་ལྟ་བུའི་སྐྱབས་གསུམ་གྱི་རྣམ་པར་བཞག་པ་འཆད་པ་ལ། དཀོན་མཆོག་སྤྱིའི་མཚན་ཉིད། བྱེ་བྲག་སོ་སོའི་ངོས་འཛིན། དེ་རྣམས་སྐྱབས་སུ་འོས་པའི་རྒྱུ་མཚན། སྐྱབས་གསུམ་རྣམ་པར་བཞག་པའི་རྒྱུ་མཚན། གནས་སྐབས་དང་མཐར་ཐུག་གི་སྐྱབས་ཀྱི་ཁྱད་པར་བཤད་པ། དཀོན་མཆོག་གོ་དོན་བཤད་པ་དང་དྲུག 
 
 
༼༡༽དཀོན་མཆོག་སྤྱིའི་མཚན་ཉིད།
 
 
	དང་པོ་ནི། འཕགས་པའམ་འཕགས་རྒྱུད་ཀྱི་རྣམ་བྱང་དེན་པ་གང་རུང་གིས་བསྡུས་པའི་རིགས་སུ་གནས་པའི་ཡོན་ཏན་ཁྱད་པར་ཅན་དང་ལྡན་པའི་སྐྱབས་གནས་དེ་གང་ལ་སྐྱབས་སུ་འགྲོ་བའི་ཡུལ་དུ་གྱུར་བའི་དཀོན་མཆོག་གི་མཚན་ཉིད། མཚན་ཉིད་ཀྱི་ཟུར་དེ་ལྟར་འཐད་དེ། འཕགས་པའམ་ཞེས་པས་སློབ་པ་འཕགས་པ་རྣམས་དང་།  སངས་རྒྱས་འཕགས་པ་རྣམས་དཀོན་མཆོག་ཡིན་པར་བསྟན། འཕགས་རྒྱུད་ཀྱི་རྣམ་བྱང་བདེན་པ་ཞེས་པས་འཕགས་རྒྱུད་ཀྱི་འགོག་ལམ་གྱི་བདེན་པ་རྣམས་ཆོས་དཀོན་མཆོག་ཡིན་པར་བསྟན། དེ་ཡང་ཡིན་ཏེ། སློབ་པ་འཕགས་པ་རྣམས་དགེ་འདུན་དཀོན་མཆོག་ཡིན་པ་གང་ཞིག། སངས་རྒྱས་འཕགས་པ་དེ་སངས་རྒྱས་དཀོན་མཆོག་དང་དགེ་འདུན་དཀོན་མཆོག་གཉིས་ཀ་ཡིན། འཕགས་རྒྱུད་ཀྱི་འགོག་ལམ་གྱི་བདེན་པ་རྣམས་ཆོས་དཀོན་མཆོག་ཡིན་པའི་ཕྱིར། གང་རུང་གིས་ཞེས་བརྗོད་པའི་རྒྱུ་མཚན་ཡོད་དེ། དེ་གཉིས་ཀས་བསྡུ་མི་དགོས་པར་གང་རུང་གིས་བསྡུས་ན་ཡང་དཀོན་མཆོག་གསུམ་པོ་གང་རུང་ཡིན་པར་ཤེས་པའི་ཆེད་ཡིན་པའི་ཕྱིར། རིགས་གནས་ཞེས་བརྗོད་པའི་རྒྱུ་མཚན་ཡོད་དེ། དེ་གཉིས་གང་རུང་གིས་མ་བསྡུས་པ་སངས་རྒྱས་འཕགས་པའི་དབང་ཤེས་རྣམས་དང་། དེའི་རྒྱུད་ཀྱི་ལུང་གི་ཆོས་སོགས་འགའ་ཞིག་དཀོན་མཆོག་གསུམ་པོ་གང་རུང་ཡིན་པར་ཤེས་པའི་ཆེད་ཡིན་པའི་ཕྱིར། དེ་དག་དཀོན་མཆོག་གསུམ་གང་རུང་ཡིན་ཏེ། སངས་རྒྱས་དཀོན་མཆོག་ཡིན་པའི་ཕྱིར། བསྡུས་ཞེས་པའི་དོན་ཡོད་དེ། སྤྱིར་བསྡུ་ཚུལ་ལ་མང་དུ་ཡོད་པ་ལས། འདིར་རང་ཡིན་པའི་ཚུལ་གྱིས་བསྡུས་པ་ལ་བྱེད་པའི་ཕྱིར། ཡོན་ཏན་ཁྱད་པར་ཅན་དང་ལྡན་ཅེས་པས་ཕྱི་རོལ་ཕའི་སྟོན་པ་དང་བསྟན་པ་སོགས་ལས་ཁྱད་པར་དུ་འཕགས་པ་དང་། འོག་ནས་བྱུང་བའི་དཀོན་མཆོག་གསུམ་པོ་རང་རང་གི་ཡོན་ཏན་གྱི་ཁྱད་པར་དེ་དག་བསྟན། གང་ལ་སྐྱབས་སུ་འགྲོ་བའི་ཡུལ་དུ་གྱུར་བའི་ཞེས་པས་སྤྱིར་ཡིད་བཞིན་གྱི་ནོར་བུ་རིན་པོ་ཆེ་ལྟ་བུ་དཀོན་མཆོག་གི་སྒྲ་ཙམ་འཇུག་པ་གཞན་དག་ཀྱང་ཡོད་པ་ལས་འདིར་དེ་དག་མ་ཡིན་པར་སྐྱབས་གནས་དཀོན་མཆོག་གསུམ་ཁོ་ན་གོ་བའི་ཆེད་ཡིན་པའི་ཕྱིར། 

	དང་པོ་སངས་རྒྱས་དཀོན་མཆོག་ལ། མཚན་ཉིད། དབྱེ་བ། སྒྲ་དོན། ངེས་ཚིག ས་མཚམས་དང་ལྔའོ།།
	དང་པོ་ནི། འདུས་མ་བྱས་སོགས་ཡོན་ཏན་ཁྱད་པར་དང་ལྡན་པའི་མཐར་ཐུག་གི་སྐྱབས་གནས་དེ་སངས་རྒྱས་དཀོན་མཆོག་གི་མཚན་ཉིད། འདུས་མ་བྱས་སོགས་ཡོན་ཏན་བརྒྱད་ནི། རྒྱུད་བླ་མ་ལས། འདུས་མ་བྱས་ཤིང་ལྷུན་གྱིས་གྲུབ། །གཞན་གྱི་རྐྱེན་གྱིས་རྟོགས་མིན་པ། །མཁྱེན་དང་བརྩེ་དང་ནུས་པར་ལྡན། །དོན་གཉིས་ལྡན་པའི་སངས་རྒྱས་ཉིད། །ཅེས་པ་ལྟར། རྒྱུ་རྐྱེན་གྱིས་གསར་དུ་མ་བྱས་ཤིང་སྐྱེ་འཇིག་གནས་གསུམ་དང་བྲལ་བས་ན་འདུས་མ་བྱས་པའི་རང་བཞིན་རྣམ་དག་གི་ངོ་བོ་ཉིད་སྐུའི་ཡོན་ཏན།  གཞན་དོན་བྱ་བ་སོགས་ལ་འབད་རྩོལ་དང་རྣམ་པར་རྟོག་པ་ཉེ་བར་ཞི་བའི་ལྷུན་གྱིས་གྲུབ་པ་དེས་ནི་གློ་བུར་དྲི་བྲལ་གྱི་ངོ་བོ་ཉིད་སྐུའི་ཡོན་ཏན་བསྟན་ཏེ། ཇི་སྲིད་སྤང་བྱ་གློ་བུར་གྱི་དྲི་མ་མཐའ་དག་དང་མ་བྲལ་པར་དེ་ལྟ་བུའི་ཡོན་ཏན་དེ་མི་ཐོབ་པས་སོ།།  དེ་ལྟ་བུའི་ཡོན་ཏན་དེ་ལ་སངས་རྒྱས་ཉིད་ཀྱི་ཡེ་ཤེས་ཀྱི་མངོན་སུམ་གྱི་སྤྱོད་ཡུལ་དུ་གྱུར་བ་ལས་གཞན་སྒྲ་དང་རྟགས་ལ་སོགས་པའི་རྐྱེན་གྱིས་ཇི་ལྟ་བ་བཞིན་ཏུ་རྟོགས་ཤིང་ཁོང་དུ་ཆུད་མི་ནུས་པས་གཞན་གྱི་རྐྱེན་གྱིས་རྟོགས་པ་མིན་པའི་ཡོན་ཏན།  འདི་ལ་འགྲེལ་ཚུལ་གཞན་ཡང་ཡོད་མོད། སངས་རྒྱས་ཡོན་ཏན་བསམ་མི་ཁྱབ།།  ཞེས་གསུངས་པ་ལྟར། གོ་དོན་ཕྱོགས་མཚུངས་པར་གོ་སླ་བར་བྱས་པའོ།།  ཇི་ལྟ་ཇི་སྙེད་ཀྱི་ཆོས་ཐམས་ཅད་དུས་གཅིག་ཏུ་གཟིགས་པ་མཁྱེན་པའི་ཡོན་ཏན། ཕྱིན་ཅི་མ་ལོག་པའི་ལམ་སྟོན་པ་བརྩེ་བའི་ཡོན་ཏན་ཏེ། སེམས་ཅན་གྱི་རྒྱུད་ཀྱི་ཕུང་པོ་ལྔ་ཉིང་མཚམས་སྦྱར་བའི་སྡུག་བསྔལ་གྱི་མྱུ་གུ་གཅོད་པས་མཁྱེན་བརྩེ་རལ་གྲི་ལྟ་བུ་དང་། དམིགས་པ་མེད་པའི་ཐུགས་རྗེ་ཆེན་པོས་གདུལ་བྱ་རྣམས་ལྟ་བ་ངན་པའི་ནགས་འཐུགས་པོ་དང་། ཐེ་ཚོམ་གྱི་རྩིག་པ་བརྟན་པོ་གཞོམ་པར་བྱེད་པའི་རྡོ་རྗེ་ལྟ་བུ་ཞེས་གསུངས། མཁྱེན་བརྩེ་དེ་གཉིས་ལ་བརྟེན་ནས་ཆོས་བསྟན་པས་གདུལ་བྱའི་རྒྱུད་ཀྱི་འབྲས་བུ་སྡུག་བསྔལ་རྒྱུ་ཉོན་མོངས་ཅི་རིགས་སྤོངས་པ་ནུས་པའི་ཡོན་ཏན་ཏེ། དང་པོ་གསུམ་ཐོབ་པ་ན་རང་དོན་མཐར་ཕྱིན་པ་ཡིན་པས་ན་རང་དོན་གྱི་ཡོན་ཏན་དང་། ཕྱི་མ་གསུམ་ལ་བརྟེན་ནས་དངོས་སུ་གཞན་དོན་མཛད་པས་ན་གཞན་དོན་གྱི་ཡོན་ཏན་ཞེས་ལྡོག་ཆའི་སྒོ་ནས་བཞག་པ་སྟེ། དབྱེ་གཞི་གཉིས་ཀྱང་བགྲང་པས་བརྒྱད་དོ།།
	གཉིས་པ་སངས་རྒྱས་དཀོན་མཆོག་དེ་ལ་དབྱེ་ན། ངོ་བོ་ཉིད་སྐུ། ཡེ་ཤེས་ཆོས་སྐུ། ལོངས་སྐུ། སྤྲུལ་སྐུ་དང་བཞི་ཡོད། 
	དང་པོ་ངོ་བོ་ཉིད་སྐུ་ལ། མཚན་ཉིད། དབྱེ་བ་གཉིས་ལས། དང་པོ་ནི། དག་པ་གཉིས་ལྡན་གྱི་དབྱིངས་མཐར་ཐུག་དེ་ངོ་བོ་ཉིད་སྐུའི་མཚན་ཉིད། 
	གཉིས་པ་ནི། དེ་ལ་དབྱེ་ན། རང་བཞིན་རྣམ་དག་གི་ཆར་གྱུར་པའི་ངོ་བོ་ཉིད་སྐུ་དང་། གློ་བུར་རྣམ་དག་གི་ཆར་གྱུར་བའི་ངོ་བོ་ཉིད་སྐུ་གཉིས་ཡོད། དང་པོ་ནི། སངས་རྒྱས་འཕགས་པའི་རྒྱུད་ཀྱི་ཆོས་ཉིད། གཉིས་པ་ནི། སངས་རྒྱས་འཕགས་པའི་རྒྱུད་ཀྱི་འགོག་བདེན། གཉིས་པ་ནི། ཡེ་ཤེས་ཆོས་སྐུ་ལ་གཉིས་ལས། དང་པོ་ནི། ཇི་ལྟ་བ་དང་ཇི་སྙེད་པ་ལ་ལྟོས་ནས་གཟིགས་པ་མཐར་ཐུག་པའི་ཡེ་ཤེས་དེ་ཡེ་ཤེས་ཆོས་སྐུའི་མཚན་ཉིད། དེ་དང་རྣམ་མཁྱེན་དོན་གཅིག གཉིས་པ་ནི། དེ་ལ་ཡུལ་གྱི་སྒོ་ནས་དབྱེ་ན། ཇི་ལྟ་བ་རྟོགས་པའི་རྣམ་མཁྱེན་དང་། ཇི་སྙེད་པ་གཟིགས་པའི་རྣམ་མཁྱེན་གྱི་ཡེ་ཤེས་གཉིས། དང་པོ་ནི། ཆོས་ཐམས་ཅད་ཀྱི་གནས་ལུགས་དོན་དམ་མངོན་སུམ་དུ་གཟིགས་པའི་ཆ་ནས་བཞག གཉིས་པ་ནི། ཀུན་རྫོབ་ཀྱི་ཆོས་རྣམས་མ་འདྲེས་པར་སོ་སོར་མངོན་སུམ་དུ་གཟིགས་པའི་ཆ་ནས་བཞག་པ་སྟེ། མཁྱེན་པ་དེ་གཉིས་ངོ་བོ་གཅིག་ལ་ལྡོག་ཆས་དབྱེ་བ་ཡིན་གྱི་ངོ་བོ་ཐ་དད་པ་ནི་མ་ཡིན་ནོ།།  
	སྡེ་ཚན་རིགས་ཀྱི་སྒོ་ནས་དབྱེ་ན། ཟག་མེད་མཁྱེན་པའི་སྡེ་ཚན་ཉེར་གཅིག་སྟེ། སྡེ་ཚན་དང་པོ་ནས་བཅུ་གཉིས་བར་སོགས། སྡེ་ཚན་བཅུ་གསུམ་པ་སྟོབས་བཅུ་ནི། གནས་དང་གནས་མ་ཡིན་པ་མཁྱེན་པའི་སྟོབས། དབང་པོ་སྣ་ཚོགས་མཁྱེན་པའི་་སྟོབས། ལས་དང་རྣམས་རྨིན་མཁྱེན་པའི་སྟོབས། ཁམས་སྣ་ཚོགས་མཁྱེན་པའི་སྟོབས། མོས་པ་སྣ་ཚོགས་མཁྱེན་པའི་སྟོབས། ཐམས་ཅད་དུ་འགྲོ་བའི་ལམ་མཁྱེན་པའི་སྟོབས། བསམ་གཏན་རྣམ་པར་ཐར་བ་མཁྱེན་པའི་སྟོབས། སྔོན་གནས་རྗེས་དྲན་མཁྱེན་པའི་སྟོབས། འཆི་འཕོ་དང་སྐྱེ་བ་མཁྱེན་པའི་སྟོབས། ཟག་པ་ཟད་པ་མཁྱེན་པའི་སྟོབས་ཏེ་བཅུའོ།། སྡེ་ཚན་བཅུ་བཞི་བ་མི་འཇིགས་པ་བཞི་ནི། རང་དོན་རྟོགས་པ་ཕུན་ཚོགས་དམ་བཅའ་བ་ལ་མི་འཇིགས་པ། སྤངས་པ་ཕུན་ཚོགས་དམ་བཅའ་བ་ལ་མི་འཇིགས་པ། གཞན་དོན་བར་དུ་གཅོད་པའི་ཆོས་དམ་བཅའ་བ་ལ་མི་འཇིགས་པ། ངེས་པར་འབྱུང་བའི་ལམ་དམ་བཅའ་བ་ལ་མི་འཇིགས་པ་དང་བཞིའོ།། སྡེ་ཚན་བཅོ་ལྔ་བ་ནས་བཅུ་དགུའི་བར་སོགས། སྡེ་ཚན་ཉི་ཤུ་བ་སངས་རྒྱས་ཀྱི་ཆོས་མ་འདྲེས་པ་བཅོ་བརྒྱད་ནི། སྐུ་འཁྲུལ་བ་མི་མངའ་བ། གསུང་ཅ་ཅོ་མི་མངའ་བ། ཐུགས་དྲན་པ་ཉམས་པ་མི་མངའ་བ། མཉམ་པར་མ་བཞག་པའི་ཐུགས་མི་མངའ་བ། ཐ་དད་པའི་འདུ་ཤེས་མི་མངའ་བ། མ་བརྟགས་པའི་བཏང་སྙོམས་མི་མངའ་བ་སྟེ་སྤྱོད་པ་མ་འདྲེས་པ་དྲུག། འདུན་པ་ཉམས་པ་མི་མངའ་བ། བརྩོན་འགྲུས་ཉམས་པ་མི་མངའ་བ། དྲན་པ་ཉམས་པ་མི་མངའ་བ། ཏིང་ངེ་འཛིན་མི་མངའ་བ། ཤེས་རབ་ཉམས་པ་མི་མངའ་བ། རྣམ་པར་གྲོལ་བ་ཉམས་པ་མི་མངའ་བ་སྟེ་རྟོགས་པ་མ་འདྲེས་པ་དྲུག སྐུའི་ཕྲིན་ལས་ཡེ་ཤེས་སྔོན་དུ་འགྲོ་ཞིང་ཡེ་ཤེས་རྗེས་སུ་འབྲང་པ། གསུང་གི་ཕྲིན་ལས་ཡེ་ཤེས་སྔོན་དུ་འགྲོ་ཞིང་ཡེ་ཤེས་རྗེས་སུ་འབྲང་བ། ཐུགས་ཀྱི་ཕྲིན་ལས་ཡེ་ཤེས་སྔོན་དུ་འགྲོ་ཞིང་ཡེ་ཤེས་རྗེས་སུ་འབྲང་བ་སྟེ། ཕྲིན་ལས་མ་འདྲེས་པ་གསུམ། འདས་པའི་ཤེས་བྱ་ལ་ཆགས་ཐོག་མི་མངའ་བར་མཁྱེན་པར་འཇུག་པའི་ཡེ་ཤེས།  མ་འོངས་བའི་ཤེ་བྱ་ལ་ཆགས་ཐོག་མི་མངའ་བར་མཁྱེན་པར་འཇུག་པའི་ཡེ་ཤེས།  ད་ལྟའི་ཤེས་བྱ་ལ་ཆགས་ཐོག་མི་མངའ་བར་མཁྱེན་པར་འཇུག་པའི་ཡེ་ཤེས་ཏེ་ཡེ་ཤེས་མ་འདྲེས་པ་གསུམ་སྟེ་བཅོ་བརྒྱད། སྡེ་ཚན་ཉེར་གཅིག་པ་མཁྱེན་པ་གསུམ་ནི། རྣམ་མཁྱེན། ལམ་ཤེས། གཞི་ཤེས་རྣམས་སོ།། འདི་དག་གི་རྣམ་གྲངས་དག་ལ་མི་རྨོངས་པའི་ཕྱིར་མིང་ཙམ་སྟེ་རྒྱས་པར་ཡི་གེ་མང་བས་འཇིགས་ནས་མ་བྲིས་སོ།།  རྒྱས་པར་ལེགས་བཤད་གསེར་ཕྲེང་སོགས་ལས་ཤེས་པར་བྱའོ།།  
	དེ་ཡང་སྤྱིར་ཡོན་ཏན་བརྒྱ་ཞེ་དྲུག་པོ་གང་རུང་ཡིན་ན་སངས་རྒྱས་འཕགས་པའི་རྒྱུད་ཀྱི་ཡོན་ཏན་ཡིན་པས་མ་ཁྱབ་ཀྱང་། འདིར་ཡེ་ཤེས་ཆོས་སྐུའི་དབྱེ་བ་འཆད་སྐབས་ཡིན་པས་ཐམས་ཅད་མཐར་ཐུག་གི་ཡོན་ཏན་དུ་གོ་དགོས་སོ།། དེ་ཡང་དྲན་པ་ཉེར་བཞག་བཞི་ཚོགས་ལམ་ནས་ཡོད་ལ། དེར་མ་ཟད་ཚད་མེད་བཞི་དང་མངོན་ཤེས་ལྔ་ལ་སོགས་པ་འགའ་ཞིག་ལམ་མ་ཞུགས་ནས་ཀྱང་ཡོད་དོ།། 
	གསུམ་པ་ལོངས་སྐུ་ལ། མཚན་ཉིད་དང་། དབྱེ་བ་གཉིས། ངེས་པ་ལྔ་ལྡན་གྱི་ཆ་ནས་བཞག་པའི་གཟུགས་སྐུ་མཐར་ཐུག་དེ་ལོངས་སྐུའི་མཚན་ཉིད། ངེས་པ་ལྔ་ནི། གནས་ངོས་པ་འོག་མིན་ཁོ་ནར་བཞུགས་པ། དུས་ངེས་པ་འཁོར་བ་ཇི་སྲིད་པར་བཞུགསཔ་པ། སྐུ་ངེས་པ་མཚན་དཔེ་གསལ་རྫོགས་ཀྱིས་སྤྲས་པ། འཁོར་ངེས་པ་ཐོག་ཆེན་འཕགས་པ་ཤ་སྟག་གིས་བསྐོར་བ། ཆོས་ངེས་པ་ཐེག་པ་ཆེན་པོའི་ཆོས་འབའ་ཞིག་གསུངས་པ་དང་ལྔའོ།།
	གཉིས་པ་ནི་དེ་ལ་དབྱེ་ན། ལོངས་སྐུ་ཆེ་ཆུང་གཉིས་ཡོད།  དང་པོ་དང་འོག་མིན་གྱི་ལོངས་སྐུ་དོན་གཅིག། གཉིས་པ་དང་འོག་མིན་གྱི་སྤྲུལ་སྐུ་དོན་གཅིག་གོ།  འདི་ཡང་སྒྲས་བརྗོད་རིགས་ཀྱི་དབྱེ་བ་ཡིན་གྱི་ཕྱི་མ་ལོངས་སྐུ་དངོས་མ་ཡིན་ནོ།།
	བཞི་པ་སྤྲུལ་སྐུ་ལ། མཚན་ཉིད། དབྱེ་བ་གཉིས། ངེས་པ་ལྔ་དང་མི་ལྡན་པའི་ཆ་ནས་བཞག་པའི་གཟུགས་སྐུ་མཐར་ཐུག་དེ་སྤྲུལ་སྐུའི་མཚན་ཉིད། དེ་དང་ལོངས་སྐུའི་སྤྲུལ་བའི་སྐུ་གཉིས་དོན་གཅིག གཉིས་པ་ནི། དེ་ལ་དབྱེ་ན། བཟོ་བོ་སྤྲུལ་སྐུ། སྐྱེ་བ་སྤྲུལ་སྐུ། མཆོག་གི་སྤྲུལ་སྐུ་དང་གསུམ་ཡོད། དང་པོ་ནི། སངས་རྒྱས་སྤྲུལ་བར་གྱུར་བའི་བཟོ་རྒྱལ་ཀརྨ་བི་ཤྭ་ལྟ་བུ་དང་། གཉིས་པ་ནི། བྱ་རི་དྭགས་སོགས་ཀྱི་གཟུགས་སུ་སྤྲུལ་བ་དང་། དགའ་ལྡན་གྱི་རྟེན་ཅན་གྱི་རྗེ་ཙུན་བྱམས་པ་མགོན་པོ་ལྟ་བུ། གསུམ་པ་ནི། བདག་ཅག་གི་སྟོན་པ་ལྟ་བུ་ཡིན། འདི་ལ་དག་པའི་ཞིང་གི་མཆོག་གི་སྤྲུལ་སྐུ་དང་། མ་དག་པའི་ཞིང་གི་མཆོག་གི་སྤྲུལ་སྐུ་གཉིས་ཡོད། 
	གསུམ་པ་སྒྲ་དོན་ནི། སངས་རྒྱས་ཀྱི་སྒྲ་བུདྡྷ་ཞེས་པ་ཁོང་དུ་ཆུད་པ་ལ་འཇུག་ཅིང་། དེ་ཡང་ཤེས་བྱའི་ཆོས་ཐམས་ཅད་ཅིག་ཆར་དུ་་མཁྱེན་ཅིང་ཁོང་དུ་ཆུད་པས་ན་སངས་རྒྱས་སོ།། འོ་ན་ངོ་བོ་ཉིད་སྐུས་ཀྱང་ཤེས་བྱ་ཐམས་ཅད་མཁྱེན་པར་ཐལ། ཁྱེད་ཀྱི་སྒྲ་དོན་བཤད་ཚུལ་འཐད་པའི་ཕྱིར་ཟེར་ན། དེ་ནི་སྒྲ་འཇུག་ཏུ་ཡོད་པ་ལ་བཤད་དུ་ཡོད་པས་མ་ཁྱབ་པ་སྟེ། དཔེར་ན་སྐམ་ལས་སྐྱེས་པའི་པདྨ་ལ་མཚོ་སྐྱེས་ཀྱི་སྒྲ་བཞིན་ནོ།།  ཡང་ན་ཤེས་བྱའི་ཆོས་ཐམས་ཅད་མཁྱེན་ཅིང་ཁོང་དུ་ཆུད་པའི་ཡོན་ཏན་དང་ལྡན་པས་ན་ཁོང་དུ་ཆུད་པའི་སྒྲ་བཤད་དུ་ཡོད་དོ་ཅེས་བྱས་ཀྱང་འགལ་བ་མེད་དོ།། 
	བཞི་པ་ངེས་ཚིག་ནི། སྐྱབས་འགྲོ་བདུན་ཅུ་པ་ལས། མ་རིག་མཉིད་ལས་སངས་ཕྱིར་དང་།། ཤེས་བྱ་ལ་ཡང་བློ་རྒྱས་ཕྱིར།། སངས་རྒྱས་པདྨ་ལྟར་སངས་རྒྱས།། དེ་ཕྱིར་སངས་རྒྱས་ཞེས་བྱའོ།། ཞེས་པ་ལྟར། མ་རིག་པས་མཚོན་པའི་སྒྲིབ་པའི་གཉིད་འཐུག་པོ་ལྟ་བུ་སངས་ཤིང་ཤེས་བྱའི་ཆོས་ཐམས་ཅད་གཟིགས་པའི་བློ་གྲོས་པདྨའི་འདབས་མ་ལྟར་རྣམ་པར་རྒྱས་པས་ན་སངས་རྒྱས་ཞེས་བརྗོད་པའོ།། 
	ལྔ་པ་ས་མཚམས། སངས་རྒྱས་ཀྱི་ས་ཁོ་ནར་ཡོད། 

	གཉིས་པ་ཆོས་དཀོན་མཆོག་ལ་འང་སྔར་ལྟར་ལྔ་ལས། དང་པོ་ནི། བསམ་མེད་གཉིས་མེད་སོགས་ཡོན་ཏན་བརྒྱད་པོ་གང་རུང་དང་ལྡན་པའི་འཕགས་རྒྱུད་ཀྱི་རྣམས་བྱང་བདེན་པ་དེ་ཆོས་དཀོན་མཆོག་གི་མཚན་ཉིད། བསམ་མེད་གཉིས་མེད་སོགས་ཡོན་ཏན་བརྒྱད་ནི། རྒྱུད་བླ་མེད་ལས། བསམ་མེད་གཉིས་མེད་རྟོག་མེད་པ།། དག་གསལ་གཉེན་པོའི་ཕྱོགས་ཉིད་ཀྱི།།  གང་ཞིག་གང་གིས་ཆགས་བྲལ་བ།། བདེན་གཉིས་མཚན་ཉིད་ཅན་དེ་ཆོས།། ཞེས་པ་ལྟར།  རྟོག་གེའི་བློས་བདེན་པར་གྲུབ་པའི་ཡོད་པ་དང། གཏན་ནས་མེད་པའི་མེད་པ་དང་། དེ་གཉིས་ཀ་ཡིན་པ་དང་། དེ་གཉིས་གང་ཡང་མ་ཡིན་པའི་ཕུང་སུམ་ཞིག་སྟེ་མུ་བཞི་གང་དུའང་བརྟག་པ་སྟེ་འཇོག་མི་ནུས་པ་དང་། སྒྲས་རང་གི་མཚན་ཉིད་ཇི་ལྟ་བ་བརྗོད་དུ་མེད་པ་དང་། འཕགས་པའིམཉམ་བཞག་ཁོ་ནའི་མངོན་སུམ་གྱི་ཡུལ་དུ་གྱུར་པ་སྟེ། མདོར་ན་སྒྲ་རྟོག་གི་ཡུལ་མིན་ཅིང་འཕགས་པའི་མཉམ་བཞག་ཁོ་ནའི་མངོན་སུམ་གྱི་ཡུལ་ཡིན་པས་བསམ་དུ་མེད་པ་རང་བཞིན་རྣམ་གཞག་གི་འགོག་བདེན་གྱི་ཡོན་ཏན་དང་། ཟག་བཅས་ཀྱི་ལས་ཉོན་ཅི་རིགས་སྤངས་པ་གཉིས་མེད་ཀྱི་ཡོན་ཏན་དང། དེ་གཉིས་རྩ་བ་གཙང་བདེ་རྟག་སོགས་སུ་སྒྲོ་འདོགས་པའི་བློ་སྤངས་པའི་རྟོག་མེད་ཀྱི་ཡོན་ཏན་སྟེ། འདི་གཉིས་གློ་བུར་དྲི་བྲལ་གྱི་འགོག་བདེན་གྱི་ཡོན་ཏན་ཡིན་ལ། སྒྲིབ་གཉིས་ཅི་རིགས་དག་པ་དག་པའི་ཡོན་ཏན། ཇི་ལྟར་ཇི་ཉེད་ཀྱི་ཤེས་བྱ་ཅི་རིགས་གསལ་བར་མཁྱེན་པ་གསལ་བའི་ཡོན་ཏན། སྒྲིབ་པ་ཅི་རིགས་ཀྱི་གཉེན་པོ་བྱེད་པ་གཉེན་པོའི་ཕྱོགས་ཉིད་ཀྱི་ཡོན་ཏན་ཏེ། དེ་དག་ལས་སྔ་མ་གསུམ་གང་ཞིག་ཆགས་པ་དང་བྲལ་བ་སྟེ་སྒྲིབ་པ་སྤངས་པའི་ངོ་བོ་འགོག་བདེན་གྱི་ཡོན་ཏན་དང་། ཕྱི་མ་གསུམ་གང་གིས་ཆགས་པ་དང་བྲལ་བྱེད་དེ་སྒྲིབ་པ་སྤངས་པའི་ཐབས་ཀྱི་རིགས་སུ་གནས་པ་ལམ་བདེན་གྱི་ཡོན་ཏན་སྟེ། དབྱེ་གཞི་གཉིས་ཀྱང་བགྲངས་བས་བརྒྱད་དོ།། དེས་ན་བདེན་གཉིས་ཅེས་པ་འགོག་ལམ་གྱི་བདེན་པ་གཉིས་ལ་གོ་དགོས་སོ།། 
	གཉིས་པ་ནི། དེ་ལ་སྒྲས་བརྗོད་རིགས་ཀྱི་སྒོ་ནས་དབྱེ་ན། རྗོད་བྱེད་ལུང་གི་ཆོས་དང་། བརྗོད་བྱ་རྟོགས་པའི་ཆོས་གཉིས། དང་པོ་ནི། གསུང་རབ་ཡན་ལག་བཅུ་གཉིས་ཏེ། འདི་ནི་ཆོས་དཀོན་མཆོག་དངོས་མིན། གཉིས་པ་རྟོགས་པའི་ཆོས་ལ། འགོག་བདེན་དང་། ལམ་བདེན་གཉིས། དང་པོ་ལ། མཚན་ཉིད། དབྱེ་བ་གཉིས། 
	དང་པོ་ནི། རང་ཐོབ་བྱེད་ཀྱི་ཐབས་སུ་གྱུར་བའི་ལམ་བདེན་བསྒོམ་སྟོབས་ཀྱིས་ཐོབ་པའི་བྲལ་བ་དེ་འགོག་བདེན་གྱི་མཚན་ཉིད། དེ་ལ་སྒྲས་བརྗོད་ཀྱིས་དབྱེ་ན། སོ་སོར་བརྟགས་མིན་འགོག་དང་། བརྟགས་འགོག་གཉིས། དང་པོ་ནི། བདག་མེད་རྟོགས་པའི་ཤེས་རབ་ཀྱི་སྟོབས་ཀྱིས་ཐོབ་པ་མ་ཡིན་པར་འཇིག་རྟེན་པའི་ལམ་ཙམ་གྱིས་ཉོན་མོངས་མངོན་གྱུར་ཉམས་སྨད་ནས་སོ་སོའི་སྐྱེ་བོའི་རྒྱུད་ལ་རེ་ཞིག་མ་སྐྱེས་པའི་ཆ་ལྟ་བུ་སྟེ། འདི་ནི་འགོག་བདེན་དངོས་མིན། ཕྱི་མ་འགོག་བདེན་ཡིན་པས་དེ་ལ་རྟེན་གྱི་སྒོ་ནས་དབྱེ་ན། ཐེག་དམན་འཕགས་པའི་རྒྱུད་ཀྱི་འགོག་བདེན། ཐེག་ཆེན་འཕགས་པའི་རྒྱུད་ཀྱི་འགོག་བདེན། དེ་གཉིས་གང་ཡང་མ་ཡིན་པའི་འཕགས་པ་ཕུང་སུམ་པའི་རྒྱུད་ཀྱི་འགོག་བདེན་དང་གསུམ། ཕྱི་མ་ནི། ཐེག་དམན་དགྲ་བཅོམ་པའི་རྟོགས་པ་སྔོན་སོང་གི་ཐེག་ཆེན་ཚོགས་སྦྱོར་ལམ་པའི་རྒྱུད་ཀྱི་འགོག་བདེན་དེ་ཡིན། ཡང་དེ་ལ་ངོ་བོའི་སྒོ་ནས་དབྱེ་ན། ཉོན་སྒྲིབ་ཁོ་ན་སྤངས་པའི་ཆ་ནས་བཞག་པའི་འགོག་བདེན། སྒྲིབ་པ་གཉིས་ཀ་སྤངས་བའི་ཆ་ནས་བཞག་པའི་འགོག་བདེན་གཉིས། དང་པོ་ལ་ཉོན་སྒྲིབ་ཅི་རིགས་སྤངས་བའི་འགོག་བདེན་དང་། ལྷག་ལུས་མེད་པར་སྤངས་པའིའགོག་བདེན་གཉིས། དང་པོ་ནི། ཉན་ཐོས་མཐོང་ལམ་པའི་རྒྱུད་ཀྱི་འགོག་བདེན་ལྟ་བུ། གཉིས་པ་ནི། ཉན་ཐོས་དགྲ་བཅོམ་པའི་རྒྱུད་ཀྱི་འགོག་བདེན་དེ་ཡིན། གོང་གི་གཉིས་པ་ལའང་སྒྲིབ་གཉིས་ཅི་རིགས་སྤངས་པའི་འགོག་བདེན་དང་། ལྷག་ལུས་མེད་པར་སྤངས་པའི་འགོག་བདེན་གཉིས། དང་པོ་ནི། ཐེག་ཆེན་མཐོང་ལམ་པའི་རྒྱུད་ཀྱི་འགོག་བདེན་ལྟ་བུ། གཉིས་པ་ནི། སངས་རྒྱས་འཕགས་པའི་རྒྱུད་ཀྱི་འགོག་བདེནདེ་ཡིན། 

༼༦༽དཀོན་མཆོག་སྒྲ་དོན་བཤད་པ།
 
 
	དྲུག་པ་དཀོན་མཆོག་གི་སྒྲ་དོན་བཤད་པ་ནི། རཏྣ་ཞེས་པའི་སྒྲ་ལས་དཀོན་མཆོག་སྟེ། སྐྱབས་གནས་དཀོན་མཆོག་གསུམ་ཆོས་ཅན། ཁྱོད་ལ་དཀོན་མཆོག་ཅེས་བརྗོད་པའི་རྒྱུ་མཚན་ཡོད་དེ། འཇིག་རྟེན་ན་དཀོན་པའི་མཆོག་ཡིད་བཞིན་གྱི་ནོར་བུ་རིན་པོ་ཆེ་དང་ཆོས་མཐུན་དྲུག་གིས་མཚུངས་པས་དེ་ལྟར་བརྗོད་པ་ཡིན་པའི་ཕྱིར། རྒྱུད་བླམ་ལས། འབྱུང་བ་དཀོན་ཕྱིར་དྲི་མེདཕྱིར།། མཐུ་ལྡན་ཉིད་དང་འཇིག་རྟེན་གྱི།།  རྒྱན་གྱུར་ཉིད་དང་མཆོག་ཉིད་ཕྱིར།། འགྱུར་བ་མེད་ཕྱིར་དཀོན་མཆོག་ཉིད།། ཅེས་གསུངས་བའི་ཕྱིར། དེའི་དོན་ཡང་ནོར་བུ་རིན་པོ་ཆེ་འཇིག་རྟེན་ན་ཤིན་ཏུ་དཀོན་པ་ལྟར།  འཇིག་རྟེན་ན་སངས་རྒྱས་བྱོན་པ་ཤིན་ཏུ་དཀོན། དེ་དཀོན་པས་ན། དེས་བསྟན་པའི་ཆོས་དང་། དེ་ཉམས་སུ་ལེན་པའི་དགེ་འདུན་ཀྱང་ཤིན་ཏུ་དཀོན་པ་དང་། ནོར་བུ་རིན་པོ་ཆེ་དེ་ལ། འདམས་རྫབ་སོགས་ཀྱི་དྲི་མ་མེད་པ་ལྟར། དཀོན་མཆོག་གསུམ་ལ་ཡང་གཞན་བསླུ་བ་སོགས་ཀྱི་ཉེས་པའི་དྲི་མ་མེད་པ་དང་། ནོར་བུ་རིན་པོ་ཆེ་ལ་དབུལ་བ་ལ་སོགས་པ་སེལ་བའི་མཐུ་དང་ལྡན་པ་ལྟར། དཀོན་མཆོག་གསུམ་པོ་དེ་ལའང་གཞན་སྐྱོབས་ནུས་པ་སོགས་ཡོན་ཏན་གྱི་མཐུ་བསམ་གྱིས་མི་ཁྱབ་པ་དང་ལྡན་པ་དང་། ཡིད་བཞིན་ནོར་བུ་རིན་པོ་ཆེ་དེ་འཇིག་རྟེན་གྱི་རྒྱན་དུ་གྱུར་པ་ཡིན་པ་ལྟར། དཀོན་མཆོག་སུམ་ཡང་གནས་སྐབས་དང་མཐར་ཐུག་གི་ཕུན་སུམ་ཚོགས་པ་ཐམས་ཅད་བསྐྱེད་པའི་རྒྱན་དུ་གྱུར་པ་ཡིན་པ་དང་། ཡིད་བཞིན་ནོར་བུ་རིན་པོ་ཆེ་དེ་དངོས་པོ་ཕལ་བ་རྣམས་ཀྱི་ནང་ནས་མཆོག་ཏུ་གྱུར་པ་ཡིན་པ་ལྟར།  དཀོན་མཆོག་གསུམ་པོ་དེ་འཇིག་རྟེན་ཐམས་ཅད་ཀྱི་ནང་ནསམཆོག་ཏུ་གྱུར་བ་དང་། ཡིད་བཞིན་ནོར་བུ་དེ་བསྲེགས་བཅད་སོགས་ཀྱིས་ངན་དུ་འགྲོ་བ་མེད་པ་ལྟར།  གནས་སྐབས་ཀུན་དུ་ཡོན་ཏན་གྱི་རང་བཞིན་ཉམས་པ་མེད་པས་ན་འགྱུར་བ་མེད་པར་མཚུངས་པའོ།། 
 
 
བཞི་པ།  ཅི་ཙམ་གྱིས་སྐྱབས་སུ་སོང་བའི་ཚད།
 
 
	བཞི་པ་ཅི་ཙམ་གྱིས་སྐྱབས་སུ་སོང་བའི་ཚད་ལ་བཞི། འཕགས་པ་ཐོགས་མེད་ཀྱི་བསྡུ་བ་ལས་གསུངས་པ་ལྟར། དཀོན་མཆོག་གསུམ་གྱིས་ཡོན་ཏན་ཤེས་པ་དང་། ཁྱད་པར་ཤེས་པ། ཁས་བླང་བ་དང་། གཞན་དུ་མི་སྨྲ་བའི་སྐྱབས་སུ་སོང་བའོ།། 
	དང་པོ་ནི། སངས་རྒྱས་བཅོམ་ལྡན་འདས་དེའི་སྐུ་གསུང་ཐུགས་ཕྲིན་ལས་ཀྱི་ཡོན་ཏན་མཆོག་དང་ལྡན་པ་དང་། སངས་རྒྱས་ཀྱི་ཡོན་ཏན་མཐའ་ཡས་པ་དང་ལྡན་པ་དེ་ཆོས་ཀྱི་མཐུ་ལས་འབྱུང་བར་བསམ་ཏེ། ཆོས་ལ་གུས་པ་དང་། དགེ་འདུན་ནི་ཆོས་དེ་ལས་གཡོལ་བ་མེད་པ་སྟེ། དཀོན་མཆོག་གསུམ་གྱི་ཡོན་ཏན་ཤེས་པའོ།།  
	གཉིས་པ་ནི། དགེ་འདུན་ལམ་སྒྲུབ་པ་པོ་དང། ཆོས་སྒྲུབ་བྱ་དང་། སངས་རྒྱས་ཆོས་སྒྲུབ་པའི་འབྲས་བུ་སྟེ་ཁྱད་པར་ཤེས་པའོ།། 
	གསུམ་པ་ཁས་ལེན་པ་ནི། སངས་རྒྱས་ནི་རང་ལ་སྐྱབས་སྟོན་པ་པོར་འཛིན། ཆོས་སྐྱབས་དངོས་སུ་འཛིན། དགེ་འདུན་ནི་སྐྱབས་དེ་བསྒྲུབ་པའི་ཟླ་གྲོགས་སུ་ཁས་ལེན་ཅིང་འཛིན་པའོ།།
	བཞི་པ་གཞན་དུ་མི་སྨྲ་བ་ནི། ཕྱི་ནང་གི་སྟོན་པ་དང་བསྟན་པ་དང་། དེའི་རྗེས་སུ་སློབ་པ་སོགས་ཀྱིས་མཆོག་དམན་ཤེས་པར་བྱས་ནས་མཐའ་གཅིག་ཏུ་དཀོན་མཆོག་གསུམ་ཁོ་ན་ལ་སྐྱབས་སུ་འཛིན་གྱི། མུ་སྟེགས་པའི་སྟོན་པ་སོགས་སྐྱབས་གཞན་ལ་གཉིས་འཛིན་ཙམ་ཡང་མི་བྱེད་པའོ།། 
 
 
ལྔ་བ།  སྐྱབས་འགྲོའི་མཚན་ཉིད་དང་དབྱེ་བ།
 
 
	ལྔ་བ་སྐྱབས་འགྲོའི་མཚན་ཉིད་དང། དབྱེ་བ་བཤད་པ་ལ་གཉིས་ལས། དང་པོ་ནི། རང་གི་དམིགས་ཡུལ་དུ་གྱུར་བའི་སྐྱབས་གནས་ལ་དམིགས་ནས་སྐྱབས་དང་དཔུང་གཉེན་དུ་འཛིན་པའི་རབ་ཏུ་ཕྱེ་བའི་དད་པ་དེ་སྐྱབས་འགྲོའི་མཚན་ཉིད། སྐྱབས་འགྲོའི་ངོ་བོ་ལ།  དཀོན་མཆོག་གསུམ་ལ་རང་སྟོབས་ཀྱིས་རེ་བ་འཆའ་བའི་སེམས་པ་འཇོག་པ་དང་།  གཞན་ཡང་སེམས་སེམས་བྱུང་མཚུངས་ལྡན་ཅི་རིགས་འཇོག་པ་སོགས་མི་མཐུན་པ་མང་ཡང་འདིར་དད་པ་བཞག་པ་མཁས་པའི་དབང་པོ་ཡོངས་ལ་གྲགས་ཆེ་ཞིང་དོན་ལ་འཐད་པར་སྣང་བསོ།། 

